
ЗАКЛЮЧЭННЕ ЛЮБЛIНСКАЙ УНII: ДЫНАСТЫЧНЫ
АСПЕКТ

Разглядаюцца дынастычныя прычыны заключэння Люблiнскай унii – найменш даследаваны аспект прабле-
мы.

Праблема падпiсання Люблiнскай унii 1569 г.,
нягледзячы на дастатковую колькасць дасле-
даванняў, па-ранейшаму выклiкае цiкавасць
гiсторыкаў. I калi на конт знешнепалiтычна-
га i ўнутрыпалiтычнага аспектаў яе заклю-
чэння меркаваннi навукоўцаў ужо фактычна
дасягнулi кампрамiсу, то дынастычныя пры-
чыны дастаткова рэдка разглядаюцца спецы-
ялiстамi. Мiж тым, на наш погляд, высвят-
ленне дынастычных прычын таксама з’яўляецца
важным для раскрыцця сутнасцi праблемы.

Як i ў Сярэднявеччы, у пачатку эпохi Новага ча-
су дынастычныя сувязi заставалiся адным з най-
больш важных элементаў знешняй палiтыкi та-
гачасных дзяржаў. Заключэнне шлюбаў памiж
прадстаўнiкамi правячых дынастый з’яўлялася
iнструментам стварэння ваенна-палiтычных са-
юзаў, а таксама iндыкатарам палiтычных ары-
ентацый кiраўнiкоў. Такiя палiтычныя сiмпатыi-
антыпатыi манархаў традыцыйна фармавалiся
пад уплывам геапалiтычнага становiшча краiн.

Разам з тым у межах дынастычных сiстэм,
як правiла, выпрацоўвалiся важнейшыя пла-
ны i мерапрыемствы палiтыкi, накiраванай на
захаванне i развiццё самiх дынастый, падт-
рымку iх легiтымнасцi. Пры гэтым не заўсё-
ды шлюбныя стратэгii манархаў мелi дзяржаў-
ны характар, набываючы i прыватны аспект.
А ў тым выпадку, калi пад скiпетрам адна-
го манарха знаходзiлiся некалькi дзяржаў, iн-
тарэсы якiх супадалi далёка не заўсёды, кло-
паты пра лёс дынастыi часам прыходзiлi ў су-
пярэчнасцi з дзяржаўнымi памкненнямi краiн.

Хрыстаматыйным стала сцвярджэнне аб тым,
што дынастычную прычыну заключэння Люб-
лiнскай унii складала боязь за спыненне аса-
бiстай унii, якая злучала Вялiкае Княства
Лiтоўскае (далей – ВКЛ) i Каралеўства Поль-
скае, пасля смерцi апошняга прадстаўнiка кiру-
ючай у абедзвюх дзяржавах дынастыi Ягелонаў
Жыгiмонта II Аўгуста (1520 – 1572). Жыгiмонт
II Аўгуст быў адзiным дажыўшым да дарослага
ўзросту сынам караля польскага i вялiкага кня-
зя лiтоўскага Жыгiмонта I Старога (1467 – 1548)
ад другога шлюбу, заключанага ў 1518 г. з Бонай
Сфорца (1494 – 1557), дачкой мiланскага герца-
га Джан Галеаца Сфорца (1469 – 1494) i Iзабэлы
Неапалiтанскай (1470 – 1524). На момант падпi-
сання Люблiнскай унii Жыгiмонт II Аўгуст быў
ужо жанаты ў трэцi раз, але не меў дзяцей. Пер-
шай яго жонкай была Альжбета Габсбург (1526 –

1545, шлюб з 1543 г.). Мацi Жыгiмонта II Аўгу-
ста, Бона, была працiўнiцай заключэння гэтага
шлюбу, i, на думку даследчыкаў, прыклала ру-
ку да скорай смерцi хваравiтай Альжбеты. Бо-
на жадала, каб у другi раз Жыгiмонт II Аў-
густ ажанiўся з Ганнай Гагенцолерн, спадчын-
нiцай Прусii, але сын не пагадзiўся з меркаван-
нем мацi. Другой жонкай Жыгiмонта II Аўгу-
ста стала адна з найпрыгажэйшых i адукаваней-
шых жанчын ВКЛ, удава магната Станiслава Га-
штольда Барбара Радзiвiл (1520 – 1551). Тайны
шлюб з ёй быў заключаны ў 1547 г., прызнаны з
1548 г. Зноў не без удзелу Боны каханая жонка
манарха пакiнула свет жывых. Трэцяй жонкай
Жыгiмонта II Аўгуста з 1553 г. стала Кацяры-
на Габсбург (1533 – 1572 г.) удава мантуанска-
га герцага, манферацкага маркграфа Францыска
III Ганзага. З 1563 г. муж i жонка жылi асобна,
з 1566 г. Кацярына з’ехала на радзiму. Мала хто
з даследчыкаў звяртаў увагу на тое, што пер-
шая i трэцяя жонкi Жыгiмонта II Аўгуста бы-
лi роднымi сёстрамi, i даводзiлiся свайму мужу
стрыечнымi пляменнiцамi, бо з’яўлялiся дочкамi
Ганны Уладзiславаўны Ягелонкi i Фердынанда
I Габсбурга, караля Венгрыi i Чэхii, затым iм-
ператара Свяшчэннай Рымскай iмперыi. Такiя
шлюбы часта былi бяздзетнымi. I калi нават да-
валi нашчадкаў, то не заўсёды жыццяздольных.
Такiм чынам, уяўляецца натуральным iмкненне
Жыгiмонта II Аўгуста разарваць трэцi шлюб,
каб, ажанiўшыся ў чацвёрты раз, забяспечыць
працяг дынастыi Ягелонаў. Дазвол на развод мог
даць толькi папа рымскi. Ватыкан жа разглядаў
Польшчу як фарпост каталiцызму ва Усходняй
Еўропе. Таму Жыгiмонт II Аўгуст быў вымуша-
ны больш прыслухоўвацца да прапаноў Польш-
чы, каб ператварыць дынастычную ўнiю памiж
краiнамi ў рэальную iнкарпарацыйную. Як ба-
чым, дынастычна палiтыка Ягелонаў не заўсёды
супадала з дзяржаўнымi iнтарэсамi ВКЛ, а фак-
ты iнцэсту, якiя мы маем на прыкладзе першага
i трэцяга шлюбаў Жыгiмонта II Аўгуста, сталi
адной з прычын вымарачнасцi самой дынастыi.

